
A.nr.1724/2022

GJYKATA THEMELORE NË PRISHTINË-Departamenti për Çështje Administrative, me gjyqtarin Rexhep Gashi dhe me zyrtaren ligjore Asliha Fejzullahu, në konfliktin administrativ të paditëses Z. N. nga Prizreni, Rr.”F...” nr..., kundër të paditurës Ministria e Financave, Punës dhe e Transferve-Departamenti i Pensioneve, duke vendosur lidhur me padinë e paditëses për anulimin e vendimit me nr. të dosjes 6010327 i  datës 17.05.2022, pas mbajtjes të seancës të shqyrtimit kryesor-publik, në mungesë të palëve ndërgjyqëse, me datë 17.07.2024 mori këtë:


A K T G J Y K I M

I. REFUZOHET NË TËRËSI E PA BAZUAR kërkesëpadia e paditëses Z. N. nga Prizreni, Rr.”F...” nr..., me të cilën ka kërkuar që të “anulohet vendimi me nr. të dosjes 6010327 i  datës 17.05.2022 i Ministrisë së Financave, Punës dhe e Transferve - Departamenti i Pensioneve, si i kundërligjshëm dhe gjykata vetë të miratoj kërkesën e paditëses për njohjen e të drejtës në pension me pa aftësi të kufizuar të përhershme, si dhe të detyrohet e paditura që në afat prej 15 ditësh nga dita e pranimit të këtij aktgjykimi të nxjerr aktvendim bazuar në këtë aktgjykim dhe të bëjë kompensimin nga dita e paraqitjes së kërkesë”.

II. Secila palë i bart shpenzimet e veta procedurale.


A r s y e t i m 

Me vendimin e kontestuar me nr. të dosjes dosjes 6010327 i  datës 17.05.2022, e paditura Ministria e Financave, Punës dhe Transfereve - Departamenti i Pensioneve, në ri procedurë duke vepruar sipas aktgjykimit të kësaj gjykate A.nr.2493/19 të datës 03.02.2022 ka refuzuar si të pa bazuar ankesën e paditëses të ushtruar ndaj vendimit të shkallës së parë, me të cilin paditëses i është refuzuar kërkesa për njohjen e të drejtës në pension me pa aftësi të përhershme.

Paditësja e pa kënaqur me vendimin e kontestuar, me padinë e paraqitur në gjykatë me datë 07.07.2022, ka iniciuar konfliktin administrativ kundër të paditurës Ministria e Financave Punës dhe Transferve - Departamenti i Pensioneve, siç kuptohet për shkak se nuk janë aplikuar drejt dispozitat ligjore dhe nuk është vërtetuar drejt gjendja faktike, me të cilën ka kërkuar që të “anulohet vendimi me nr. të dosjes 6010327 i  datës 17.05.2022 i Ministrisë së Financave, Punës dhe e Transferve-Departamenti i Pensioneve, si i kundërligjshëm dhe gjykata vetë të miratoj kërkesën e paditëses për njohjen e të drejtës në pension me pa aftësi të kufizuar të përhershme, si dhe të detyrohet e paditura që në afat prej 15 ditësh nga dita e pranimit të këtij aktgjykimi të nxjerr aktvendim bazuar në këtë aktgjykim dhe të bëjë kompensimin nga dita e paraqitjes së kërkesë”.
Në padi është parashtruar se paditësja ka qenë përfituese e pensionit me aftësi të kufizuara që nga viti 2016. Me datë 21.03.2019 pala ka bërë kërkesë për vazhdimin e përkrahjes për personat me aftësi të kufizuara dhe Komisioni e ka refuzuar me dt.23.05.2019. Pala kundër këtij vendimi ka bërë ankesë në Këshillin e Ankesave e cila pas shqyrtimit ju ka refuzuar si e pa bazuar, me arsyetimin se Komisioni i Ankesave i organ i shkallës së dytë me ekspert mjekësor të lëmisë përkatëse ka shqyrtuar në tërësi shkresat e lëndës, pretendimet ankimore, dokumentacionin mjekësor që gjendet në lëndë dhe vlerësimin e Komisionit të shkallës së parë, në përputhje me paragrafin 5 të nenit 9 dhe ka konstatuar-vlerësuar se nuk ka dokumentacion mjekësor të mjaftueshëm për të qenë përfitues i pensionit për persona me pa aftësi të përhershme, prandaj Komisioni mjekësor i shkallës së dytë pajtohet me vlerësimin e komisionit mjekësor të shkallës së parë që nuk janë plotësuar kriteret e parapara ligjore. Ka vijuar se pas refuzimit të ankesës pala i është drejtuar gjykatës me padi me dt.16.10.2019, e cila e ka aprovuar padinë dhe lëndën e ka kthyer në ri vendosje. Pas këtij aktgjykimi e paditura me dt.17.05.2022 ka nxjerr vendim me të cilin e refuzon kërkesën për njohjen e të drejtës në pension me aftësi të kufizua, pa ndonjë ekzaminim mjekësor apo ekspertizë mjekësore, kur gjendja e palës veç sa është rënduar sepse tani ka mbushur 65 vjet. Ka cekur se mos ekzaminimi i palës nga ana e komisionit mjekësor ka bërë që ndaj palës të krijohet parafytyrim i gabuar. Sipas saj mos aplikimi i së drejtës materiale konsiston në faktin se, mu për shkak të vërtetimit të gabuar të gjendjes faktike, organi i shkallës së parë i ka aplikuar gabimisht dispozitat ligjore. Ka shtuar se organi i shkallës së dytë, i ka injoruar të gjitha provat dhe dëshmitë dhe nuk e ka kontrolluar personin në fjalë dhe në aktvendimin e lëshuar nuk ka dhënë kurrfarë arsyetimi pse ato nuk janë marr parasysh dhe mbi bazën e cilave provave është refuzuar ankesa, por vetëm me arsyetim të përgjithshëm nuk ka dëshmi e ka refuzuar ankesën. 

E paditura Ministria e financave, e Punës dhe e Transferve - Departamenti i Pensioneve, përmes përfaqësues ligjore Ministria e Drejtësisë-Avokatura Shtetërore, në përgjigjen në padi të datës 28.12.2023, ka deklaruar se e konteston në tërësi kërkesëpadinë e paditëses. Ka cekur se Këshilli i Ankesave për Pensione me Aftësi të Kufizuara i ka shqyrtuar shkresat e lëndës, dokumentacionin mjekësor që gjendet në lëndën e vlerësimit të Komisionit Mjekësor, ka konstatuar se nuk ka dëshmi të mjaftueshme për të qenë shfrytëzues i pensionit me aftësi të kufizuar të plotë dhe të përhershme të tij. Ka theksuar se vlerësimi i Komisionit Mjekësor i përbërë nga tre anëtar, ekspert të dallua, duke u bazuar në anamnezën, analizën, raportet specialsitike, ekzaminimin objektiv dhe dokumentacionit tjetër mjekësor, ka konstatuar se kërkesa e paditësit të refuzohet si e pa bazuar. Andaj i ka propozuar gjykatës të merr aktgjykim me të cilin e refuzon padinë dhe kërkesëpadinë e paditëses sitë pabazuar dhe e lë në fuqi vendimin e kontestuar si të ligjshëm.

Gjykata në seancën gjyqësore të datës 17.07.2024, ka shqyrtuar këtë konflikt administrativ në pajtim me nenin 41 të LKA-së, në mungesë të palëve ndërgjyqëse, të ftuar në mënyrë të rregullt, mirëpo të cilët nuk kanë prezantuar në seancë dhe mungesën nuk e kanë arsyetuar. 

Me qëllim të vërtetimit të drejtë dhe të plotë të gjendjes faktike, gjykata në procedurën e provave të shqyrtimit kryesor-publik të datës 17.07.2024, ka administruar provat relevante dhe atë: Vendimin e MFPT- DP të dt.17.05.2022, Aktgjykimin e kësaj gjykate A.nr.2493/19 të dt. 03.02.2022, Vendimin e MPMS-DP të dt.26.04.2017, Vendimin e MPMS-DP të dt.23.05.2019, Vendimin e MPMS-së të dt.08.04.2014, Vendimin e MPMS-së të dt.19.04.2018, Vërtetimin e MPMS-së me nr. 04/1199 të dt.29.03.2019, Raportet mjekësore të dt.13.06.2019, 07.07.2015, 11.03.2019, 12.04.2018, 06.04.2017, 15.11.2013, 05.06.2021, 18.09.2018, 20.03.2017, 11.03.2019, Formularin e vlerësimit të Komisionit mjekësor për paditësin, Ankesën e paditëses të dt.06.06.2019.

Gjykata në pajtim me dispozitat ligjore të nenit 44 të LKA-së, ka shqyrtuar ligjshmërinë e vendimit kontestues në drejtim të thënieve në padi, thënieve në përgjigje në padi, dhe pas shqyrtimit të shkresave të lëndës në këtë konflikt administrativ, konstatoi se kërkesëpadia e paditëses është e pa bazuar, për këto arsye:

Nga provat shkresore të administruara në këtë konflikt administrativ gjykata gjeti që e paditura Ministria e Financave, Punës Transfereve-Departamenti i Pensioneve, duke vepruar në ri procedurë sipas aktgjykimit të kësaj gjykate A.nr.2493/19 të datës 03.02.2022, me të cilin ishte aprovuar kërkesëpadia e këtu paditëses, është anuluar vendimi i MPMS-DP-së nr.6010327 i datës 11.07.2019 dhe çështja i është kthyer të paditurës në ri shqyrtim dhe ri vendosje, me vendimin nr. të dosjes 6010327 të datës 17.05.2022, i ka refuzuar si të pa bazuar ankesën e paditëses, për njohjen e të drejtës në pension të pa aftësisë së përhershme. E paditura në vendimin e kontestuar ka theksuar se Këshilli i Ankesave si organ i shkallës së dytë, me ekspert mjekësor të lëmisë përkatëse, duke vepruar sipas aktgjykimit të Gjykatës Themelore në Prishtinë A.nr.2493/19 të datës 03.02.2022, në lidhje me ankesën e znj. Z. N., Komisioni Mjekësor me ekspert të lëmive përkatëse në seancën e dt.10.05.2022, në mënyrë të gjithanshme përsëri ka shqyrtuar shkresat e lëndës, pretendimet ankimore, dokumentacionin mjekësor dhe vlerësimin e komisionit mjekësor të shkallës së dytë, në përputhje me paragrafin 5 të nenin 9 për PAK, dhe ka konstatuar dhe vlerësuar se nuk janë ofruar dëshmi të mjaftueshme për të qenë përfitues i pensionit për Persona me Paaftësi të Përhershme, prandaj komisioni mjekësor i caktuar enkas në ri procedurë pajtohet me vlerësimin e komisionit mjekësorë të shkallës së dytë që nuk janë plotësuar kriteret e parashikuara për PPAK dhe komfor kësaj e refuzon ankesën si të pa bazuar.

[bookmark: _GoBack]Nga kopja e letër njoftimit e paditëses gjykata e ka konstatuar faktin se paditësja ka lindur me datë 21.06.1957 në fshatin B..., dhe e njëjta jeton në Prizren. 

Gjykata formulari i vlerësimit të Komisionit Mjekësor të paditurës dhe vendimet e të paditurës, gjeti se e paditura paditëse i kishte njohur të drejtën në pension të pa aftësisë së përhershme nga data 03.03.2014, për periudhë tri vjeçare, pastaj sërish kjo e drejt i ishte njohur me datë 26.04.2017 për periudhë një vjeçare,  e drejt kjo ishte njohur edhe me datë 19.04.2018 për 1 vit, kurse me datë 23.05.2019, pas ri vlerësimit nga ana e komisionit mjekësor me datë 21.05.2019, i është ndërprerë kjo e drejtë, me arsyetimin se gjendja shëndetësore e paditëses në krahasime gjendjen e mëparshme ishte përmisuar. 

Në nenin 9 par .1 të Ligjit nr.04/L-131 për Skemat Pensionale të Financuar nga Shteti parashihet se “Pensioni i paaftësisë të përhershme do t’iu ofrojë mbështetje financiare personave të përzgjedhur në përputhje me kriteret e përcaktuara me këtë ligj, sipas mjeteve të ndara për këtë qëllim nga Buxheti i Republikës së Kosovës”. Në vazhdim në paragrafin 5 të nenit 9 të Ligjit nr.04/L-131 përcaktohet se “Një person do të konsiderohet me pa aftësi të përhershme, nëse: 5.1. ofron dëshmi se është me pa aftësi të përhershme para se të aplikojë për pension, duke siguruar të gjitha dëshmitë mjekësore; 5.2. Komisioni Mjekësor vlerëson se ekziston pa aftësia e përhershme e punës të parashtruesi i kërkesës; 5.3. Komisioni Mjekësor vlerëson paaftësinë në kohëzgjatje për periudhën prej një (1), tre (3) apo pesë (5) vitesh; 5.4. Pas skadimit të afateve të përcaktuara në nën paragrafin 5.3 të këtij paragrafi personi i nënshtrohet procedurës së rivlerësimit mjekësor”. Në nenin 16 të këtij ligji thuhet “Personat të cilët janë përfitues të të cilit do pension të Skemave pensionale të përcaktuara me këtë ligj, nën asnjë rrethanë, nuk mund të jenë përfitues të ndonjë pensioni nga skemat e veçanta pensionale të cilat menaxhohen dhe administrohen nga Ministria”.
Në nenin 5 par.1 të UA (MPMS) nr.06/2015 për Procedurat e Aplikimit dhe Vlerësimit për Pensionin e Paaftësisë së Përhershme përcaktohet se “ E drejta për të aplikuar për pension të pa aftësisë së përhershme, ushtrohet përmes kërkesës së palës, përkatësisht formularit përkatësisht formularit për aplikim në pension i cili duhet të përmbajë: 1.1 emërtimin e organit të cilit i drejtohet; 1.2 emrin e kërkuesit; 1.3 arsyen për njohjen e të së drejtës në pension të pa aftësisë së përhershme; 1.4 datën e dorëzimit dhe 1.5 nënshkrimin”. Në paragrafin 2 të nenit 5 të këtij UA parashihet që “Kërkesës, duhet bashkëngjiten edhe këto dokumente si në vijim: 2.1 Dëshminë mjekësore se është me pa aftësi të përhershme; 2.2 Certifikatë apo raport mjekësor të lëshuar nga institucionet shëndetësore të nivelit sekondarë apo terciar. Në certifikatë duhet të jetë specifikuar vlerësimi i aftësisë së kufizuar”. Në nenin 8 par.1, 2 dhe 3 të UA (MPMS) nr.06/2015 për Procedurat e Aplikimit dhe Vlerësimit për Pensionin e Paaftësisë së Përhershme thuhet se “ 1. Kërkesat për pension të paaftësisë së përhershme shqyrtohen dhe vlerësohen nga Komisioni Mjekësor i Departamentit të Pensioneve. 2.Komisioni Mjekësor, shqyrtimin e lëndës dhe ekzaminimet mjekësore i kryen në zyrat pensionale përkatëse. 3.Komisioni Mjekësor, në bazë të dëshmimeve mjekësore si dhe ekzaminimit të parashtruesit të kërkesës, vlerëson se e ekziston apo nuk ekziston paaftësia e përhershme tek parashtruesi i kërkesës”.

Nisur nga gjendja e mësipërme faktike, gjykata vlerëson se qëndrimi dhe përfundimi i të paditurës është i ligjshëm dhe i drejtë, pasi që vendimi i kontestuar nuk është përfshirë në shkelje thelbësore të dispozitave të procedurës administrative, në lidhje me formën dhe elementet e detyrueshme të cilat duhet ti ketë akti administrativ dhe rregullat e procedurës, të cilat duhet të ndiqen për trajtimin e kërkesës për njohjen e të drejtës në pension të paaftësisë së përhershme, e për të cilat shkaqe gjykata kujdeset sipas detyrës zyrtare në kuptim të nenit 44 par.2 të LKA-së. Vendimi i kontestuar i të paditurës është i qartë dhe i kuptueshëm. I njëjti përmban elementet e detyrueshme të aktit administrativ të shkruar të paraparë me nenin 47 dhe 48 të Ligjit nr.05/L-031 për Procedurën e Përgjithshme Administrative. Vendimi përmban hyrjen, pjesën urdhëruese- dispozitivin si dhe arsyetimin e vendimit. Në arsyetim janë paraqitur arsye të mjaftueshme për refuzimin e ankesës së paditësit, të cilat edhe gjykata i pranon, duke vlerësuar se edhe drejta materiale është zbatuar në mënyrë të drejtë. 

Po ashtu gjykata konstaton se nuk është kontestues fakti që paditëses më herët nga e paditura nga data 03.03.2014 e deri me datë 23.05.2019, ishte njohur e drejta në pension të pa aftësisë së përhershme, ndërsa kjo i drejtë i ishte ndërprerë me datën 23.05.2019, pas ri vlerësimit nga ana e komisionit mjekësor me datë 21.05.2019, pasi që është konstatuar se gjendja shëndetësore e paditëses në krahasime gjendjen e mëparshme ishte përmisuar, andaj i është refuzuar kërkesa për njohjen e të drejtës në pensionin e pa aftësisë së përhershme, pasi që është vlerësuar se nuk i plotësonte kushtet ligjore.

Gjykata vlerëson se nuk është i bazuar pretendimi i paditëses i deklaruar në padi, sipas të cilit me nxjerrjen e vendimit janë shkelë dispozitat e Ligjit  të Procedurës Administrative, neni 84 par.2 ku është paraparë që akti administrativ duhet patjetër të përmbaj edhe një përmbledhje faktike bazuar në provat e paraqitura, gjatë procedimit administrativ, ose nga faktet e siguruara nga administrata, sipas gjykatës nuk qëndrojnë këto pretendime, për arsye se vendimi i kontestuar përmban të gjitha pjesët e vendimit, dhe në arsyetimin e tij është përshkruar qartë arsyeja se pse i është refuzuar kërkesa të njëjtës. Për më tepër paditësja në procedurë administrative tek e paditura, por edhe në këtë procedurë gjyqësore, nuk ka ofruar asnjë dëshmi relevante, me të cilën kishte me provuar pretendimin se tek e njëjta ekziston pa aftësia e përhershme dhe e plotë për punë, ashtu siç kërkohet me nenin 9 par.5 të Ligjit nr.04/L-131 për Skemat Pensionale të Financuar nga Shteti dhe UA (MPMS) nr.06/2015 për Procedurat e Aplikimit dhe Vlerësimit për Pensionin e Paaftësisë së Përhershme. Gjykata thekson nuk mjafton vetëm pretendimi se paditësja është me paaftësi të përhershme, por duhet që këto pretendimeve të argumentohen me prova dhe dëshmi konkrete mjekësore.

Gjykata nga dokumentacioni mjekësor i paraqitur si provë nga paditësja në këtë procedurë gjyqësore të konfliktit administrativ, nuk ka vërejtur se në këtë dokumentacion është dhënë konstatimi nga ana e mjekëve specialist se paditësja është me pa aftësi të përhershme dhe të plotë për punë, siç parashihet në nenin 5 par. 2 pika 2.1 të Ligjit nr.04/L-131 për Skemat Pensionale të Financuar nga Shteti dhe UA (MPMS) nr.06/2015 për Procedurat e Aplikimit dhe Vlerësimit për Pensionin e Paaftësisë së Përhershme. Në këtë drejtim gjykata thekson se paditësja në padi nuk ka propozuar nxjerrjen e ndonjë prove tjetër siç mund të jetë ekspertiza mjekësore nga mjekë tjerë specialist, për të kundërshtuar vlerësimet e Komisionit Mjekësor i cili vepron tek e paditura dhe për të vërtetuar pretendimin se tek paditësja ekziston pa aftësia e përhershme.

Gjykata gjithashtu konstaton se në rastin konkret paditësja në vitin 2022, përkatësisht me datë 21.06.2022 i ka mbushur 65 vite, pasi që në bazë të shkresave të lëndës e njëjta ka lindur me datë 21.06.1957, dhe me këtë rast ajo i ka plotësuar kushtet ligjore për njohjen e pensionit bazik të moshës konform nenit 7 të Ligjit nr.04/L-131 për Skemat Pensionale të Financuar nga Shteti andaj bazuar në dispozitën e nenit 16 të këtij ligji, paditësja nuk mund të jetë përfitues i dy pensioneve të përcaktuar me këtë ligj.

Rrjedhimisht, kjo gjykatë konsaton se në këtë çështje administrative janë respektuar rregullat e procedurës administrative të cilat kanë pasur ndikim në vërtetimin e drejt të gjendjes faktike, nga e cila del se nuk është cenuar ligji në dëm të paditëses, andaj thëniet e padisë nuk i aprovoj, sepse i vlerësoj pa ndikim në vërtetimin e një gjendje tjetër faktike nga ajo e vërtetuar nga e paditura në procedurë administrative. 

Prandaj në bazë të gjendjes faktike, shkresave të lëndës dhe administrimit të provave, gjykata përfundimisht konstaton se vendimi me nr. të dosjes 6010327 i datës 17.05.2022 i Ministrisë së Financave Punës dhe Transfereve - Departamenti i Pensioneve është plotësisht i drejtë dhe i bazuar në dispozitat ligjore në fuqi.

Vendimin që secila palë ti bartë shpenzimet e procedurës, gjykata e ka mbështetur në dispozitat e nenit 64 të LKA-së nr.03/L-202 për Konfliktet Administrative.

Për arsyet e lartcekura, gjykata konform dispozitave ligjore të nenit 38 par.1 dhe 2 dhe 46 par.2 të LKA-së, ka vendosur si në dispozitiv të këtij aktgjykimi.

GJYKATA THEMELORE NË PRISHTINË
Departamenti për Çështje Administrative
A.nr.1724/2022, datë 17.07.2024

                                                                                                                    G j y q t a r i 
      		                                                                                                        Rexhep Gashi 

	___________
                                                  

KËSHILLË JURIDIKE:
Kundër këtij aktgjykimi është e lejuar ankesa, në afat prej 15 ditësh nga marrja e të njëjtit, në Gjykatën e Apelit në Prishtinë, përmes kësaj gjykate.

